
JAVA E TRETË 

E HËNË – 18 JANAR – Floku magjik i borës 

 

Zhvillimi i aktivitetit: Ishte mëngjes dhe Tea e vogël ishte ulur pranë 

dritares dhe shikonte se binte dëbora e bardhë, e cila kishte mbuluar si 

një qilim i bardhe gjithçka. Ndërkohë ajo kërceu nga gëzimi duke thënë: 

“Nënë, nënë, shiko një flok dëbore sa i madh dhe i bukur që është!”. 

Nëna u afrua tek dritarja dhe i thotë Teas: 

“Po Tea, ai është një flok magjik që bie për t’i marrë dëshirat e juaja 

për Vitin e Ri”. Tea e shikoi nënën në sy dhe filloi të qante dhe tha:  

“Po unë nuk e thash dëshirën time për Vitin e Ri, e tani ku ta gjej flokun 

magjik të dëborës?”.  

Gjyshja buzëqeshi dhe tha: “Po ai  është një flok  magjik që ka rënë në 

oborrin tonë pikërisht për dëshirën tënde, Tea”.  

Nëna ia fshiu lotin dhe të dyja së bashku filluan të vizatonin dëshirën e 

saj. Tea dëshironte një kukull të vogël që të luante me të. Tea thotë: 

“Nënë, a më ndihmon të lutem ta vizatoj një kukull të bukur se pastaj 

babadimri nuk e di se çfarë kukulle dua”.  Nëna ia kthen: “Sigurisht që 

mund ta punojmë së bashku!”. Së bashku vizatuan një kukull të vogël të 

cilën Tea e ngjyrosi. E futën në një zarf dhe e vendosën të pema që 

gjendej në oborr. Në mëngjesin e Vitit të Ri,  Tea gjeti dhuratën e saj 

pranë bredhit të Vitit të Ri. Ishte një kukull shumë e bukur me sy kafe 

si të sajat. Ajo falënderoi flokun magjik që ia kishte plotësuar dëshirën.  

Gjyshja dhe Tea së bashku ia bën kukullës një kukull tjetër që ta kishte 

shoqe e që të mos mërzitej. Punoni së bashku me fëmijën një shoqe të 

re për kukullën e Teas.  

E MARTË – 19 JANAR - Foka  dhe peshku 

 
 

Zhvillimi i aktivitetit: Foka kishte ngulur shikimin në valët e oqeanit që 

po përplaseshin me forcë mbi shkëmbin në të cilin ishte ulur. Ajo 

përplasej aq shumë sa e lagte të tërin dhe kjo e bëri të qeshte me 

gjithë shpirt. Ndërkohë aty afrohet Era. Ajo është një vajzë e vogël e 

cila kujdeset për fokat së bashku me prindërit e saj. Çfarë po bën? - e 

pyet ajo. Asgjë, po argëtohem duke parë valët e oqeanit. Eja të luajmë 

bashkë dhe të shohim mos zëmë ndonjë peshk. Ej, shihe atë peshkun aty 

tek shkëmbi - tha ajo. Sa hap e mbyll sytë foka u zhyt në ujë, e kapi 

peshkun dhe ia solli Erës. Të lumtë - thotë Era , por a s’po e mban për 

vete që të ushqehesh për mëngjes? Jo, unë kam ngrënë - tha foka. Mund 

ta marrësh e të bësh një supë peshku, unë e di që juve ju pëlqen shumë. 

Era u gëzua shumë dhe së bashku me fokën filluan të kërcenin së 

bashku. Edhe fokat e tjera iu bashkëngjitën vallëzimit.  

Nga buzë oqeanit dëgjohej e qeshura dhe zhurma e hapave që lëshonin 

duke vallëzuar.  

Bisedoni me fëmijën  që të kuptojë se cilat janë ushqimet që përdoren 

në dimër nga njerëzit. 

E MËRKURË – 20 JANAR – Ku fle ariu polar. 

Zhvillimi i aktivitetit: Shtëpia e Lorisit është mbi një shkëmb të madh 

në shpatin e malit dhe është përballë me oqeanin. Sot është shumë 

ftohtë, dhe çdo gjë ka ngrirë. Nga dritarja shihet vetëm borë që ka 

mbërritur deri tek lartësia e dritareve. Lorisi është shumë i brengosur 

pasi nuk ka mundur ta takojë arushin e bardhë polar që jeton shumë 

pranë shtëpisë së tyre. Ai vrapon tek nëna e tij dhe i thotë: “Mami, ka 

rënë shumë borë dhe ariu i bardhë ka ftohtë, dhe nuk ka shtëpi ku të 

flejë”. Ajo e pa me dashuri, dhe ia fërkoi flokët kaçurrele e i tha: “Loris, 

nuk duhet të brengosesh pasi ariu e ka lëkurën e trashë dhe ka një 

gëzof të mrekullueshëm që e mbron nga të ftohtit. Ai është i zgjuar 

porsi ti, dhe që në verë kur është nxehtë është kujdesur për të 

rregulluar strofullin e tij për gjumin e dimrit. Ariu i bardhë e ka 

strofullin e tij tek shkëmbi lart në mal, ku e kemi parë gjatë verës”. 

Pse a fle ariu? - pyeti ai i çuditur. - Po Loris, meqenëse ditët e ftohta 

janë shumë, ai bie në gjumin e dimrit dhe zgjohet kur të vijë pranvera. 

- Mami, po ariun a nuk e merr uria që fle aq gjatë. - Jo, ai e ka trupin e 

përgatitur për ta përballuar dimrin.  

- Sa mirë mami sikur edhe unë të isha ari dhe të flija gjithë dimrin. Të 

dy qeshën me shakanë e Lorisit. Mami e përqafoi fort dhe filloi t’i 

tregonte edhe për kafshët e tjera të dimrit. Bisedoni me fëmijën se me 

se ushqehen arinjtë. 

E ENJTE – 21 JANAR – Pinguini i vogël 

Materialet dhe mjetet: fleta me ngjyra, gërshërë, ngjitës dhe pulla 

për t’i bërë sytë. 

Zhvillimi i aktivitetit: Na ishte njëherë një pinguin i vogël i cili jetonte 

me familjen e tij në një ishull shumë të bukur. Aty binte shumë borë 

gjatë dimrit, dhe pinguini i vogël i shikonte fëmijët tek luanin me topa 

bore. Ata kënaqeshin në oborrin e shkollës me njëri-tjetrin dhe pinguini 

i lakmonte shumë. Një ditë e pyeti nënën e tij: Mami a mund të shkoj 

dhe unë në kopsht ashtu si fëmijët? 

Sigurisht - i tha mamaja, edhe ti do të shkosh në kopshtin e pinguinëve, 

dhe aty do të mësosh shumë gjëra për jetën e pinguinëve. Aty do të 

zësh shumë shokë dhe shoqe dhe do të zhvilloni plot aktivitete bashkë. 

Pinguini u gëzua shumë që së shpejti edhe ai do të shkonte në kopsht 

bashkë me pinguinët e moshës së tij.  

Ai mendoi të shkonte dhe të shikonte nga dritarja se çfarë po bënin 

fëmijët në kopshtin e tyre. Deoni, një djalë i vogël, u propozoi shokëve 

që të punonin një pinguin. Oh sa mirë! - tha Lorisi. Unë po e përgatis 

kapelën e pinguinit, ndërsa unë - tha Tea - po i përgatis pjesët e trupit. 

Ndërsa Etani vendosi t’i ngjyroste pjesët e përgatitura nga Deoni dhe 

Lorisi.  

Detyra 

Ndihmoni Deonin dhe Lorisin t’i përgatisin pjesët si në modelin e treguar 

në fotografi, ndërkohë ngjyrosni dhe plotësoni figurën e pinguinit.  

E PREMTE – 22 JANAR – Bletët gjatë dimrit 

 
Materialet dhe mjetet: Për këtë do t’ju nevojiten disa fletë të bardha, 

një fletë me ngjyrë të zezë dhe një me ngjyrë të verdhë, ngjitës, gota 

plastike apo letre.  

Zhvillimi i aktivitetit: Sot në kosheren e bletëve ka lindur një bletë 

shumë e vogël , e cila dallohet nga bletët e tjera pasi e ka një sy të 

kaltër e një sy të zi. Ajo i shikon bletët tek po luajnë dhe u afrohet 

atyre. Njëra nga bletët i afrohet dhe i thotë që të largohet, se ajo nuk 

dëshironte të luante me të, pasi ajo nuk ishte si ato,  ishte ndryshe nga 

bletët e tjera, dhe i tha se ishte e shëmtuar. Bleta e vogël uli kokën dhe 

u nis që të largohej. Ajo u mërzit shumë dhe lotët i mbushën sytë e saj 

që kishin ngjyra të ndryshme. Por menjëherë njëra nga bletët iu afrua 

dhe e kapi për dore duke i thënë: “Mos u largo se ne mund të luajmë 

bashkë!”. Bleta e vogël u gëzua shumë që shoqja e saj po luante me të. 

Por aty u afrua edhe bleta që e përzuri. Ajo i kërkoj falje dhe iu 

bashkua lojës së bashku me bletët e tjera.  

Sot do të punoni bletën së bashku me fëmijën. Ashtu si kafshët apo 

shpendët, edhe bleta gjatë dimrit nuk del nga kosheret. Shumë fëmijë e 

adhurojnë mjaltin, por ka dhe nga ata që nuk e pëlqejnë. Sot do të keni 

mundësi së bashku me fëmijën të përgatitni një bletë sipas formës së 

preferuar të fëmijës dhe njëkohësisht të flisni për vlerat e mjaltit. 

Bletët janë shumë punëtore, të organizuara dhe për këtë arrijnë të 

krijojnë një ushqim aq të shijshëm e të shëndetshëm. Diskutoni me 

fëmijën rutinën e tij/saj. Shtroni pyetje nëse ai/ajo do të jetë i/e 

organizuar dhe i/e përkushtuar porsi bletët. Përdorni planifikimin e 

sotëm për të ndërtuar tek fëmija aftësinë për të planifikuar. Mundeni 

gabimisht të vendosni njërin sy në vendin jo të duhur, dhe kur fëmija 

nuk pajtohet, pyeteni pse nuk pajtohet. Kështu ai/ajo mëson që çdo gjë 

e ka vendin e vet dhe se duhet të planifikojmë gjërat përreth. 

JAVA E KATËR 

 

E HËNË – 25 JANAR – Gjejmë fjalët. 
Materialet dhe mjetet: Një marker ose laps i zi, fletë A4 e bardhë, 

dhe ngjitës.  

 

Zhvillimi i aktivitetit: Së bashku me fëmijën do të vizatoni një arush, 

sipas fotos që i bashkëngjitet këtij aktiviteti. Prindi mund ta udhëzojë 

fillimisht fëmijën që të shohë figurën dhe të mundohet ta bëjë atë. Pasi 

fëmija ta ketë përfunduar vizatimin, ai/ajo duhet të vendosë një 

shkronjë në bluzën e ariut dhe pastaj me ndihmën e prindit duhet t’i 

gjejë fjalë që fillojnë më atë shkronjë. Kjo lojë bëhet me rend, një herë 

fëmija e një herë prindi. Pasi i gjeni katër fjalë, kalohet në vizatimin e 

ariut të dytë me një shkronjë tjetër.  Në vend të shkronjës mund të 

përdoret edhe numri, p.sh. dy - kemi dy duar, dy këmbë etj., ose 4 - 

kafshët kanë katër këmbë etj.  

Në fund mund të bëni një ari si në shembullin e mëposhtëm, duke ngjitur 

figura të ndryshme, dhe fëmija mund ta ruajë si kujtim. 

E MARTË – 26 JANAR – Rrobat e dimrit 

 
Materialet dhe mjete: nuk nevojiten materiale të posaçme.  

Zhvillimi i aktivitetit: Etani dhe Deoni  sot kanë për të shkuar në 

Rugovë së bashku me prindërit. Ata janë shumë të lumtur pasi do të 

rrëshqasin me ski dhe janë zgjuar shumë herët. Secili ka vrapuar tek 

dollapi i rrobave për t’i marrë veshjet e dimrit. Etan, duhet të 

zgjedhësh rroba më të trasha, pasi atje është ftohtë - i thotë mami.  Po 

unë dua ta vesh këtë bluzën se më pëlqen shumë, s’ka gjë që është e 

hollë - ia kthen ai.  

Mamaja nguli këmbë që Etani të vishte një bluzë të trashë, pasi do të 

mërdhinte. Etan, nëse mërdhin, çfarë mund të ndodhë? Ai zgurdulloi 

sytë e bukur dhe tha: më fal mami, unë e di se nëse mërdhij mund të 

sëmurem. Mami, të lutem më jep edhe shallin e trashë që të mos 

mërdhij. Të dy qeshën dhe përqafuan njëri-tjetrin. Etani i veshi rrobat 

e trasha dhe vrapoi tek babai që t’i tregonte se ishte gati. Babi, shiko si 

jam veshur gati si dordoleci. Babai e përqafoi dhe i tha që dukej shumë 

bukur dhe se do të kënaqeshin së bashku. Ndërkohë Deoni ishte bërë 

gati dhe po merrte patikat e kuqe. Babai iu drejtua: 

Deon, nëse vesh patika këmbët mund të lagen. - Mirë babi, po vesh 

çizmet, po marr dhe dorezat se harrova - ia kthen ai.  

Deoni dhe Etani vrapuan tek makina dhe shumë të lumtur filluan këngën 

“bie bora fjolla-fjolla”.  

 

Diskutoni me fëmijët se cilat janë veshjet e dimrit. 

E MËRKURË – 27 JANAR – T’i mësojmë shkronjat duke shkruar në 

borë. 

 
Materialet dhe mjetet: shkumë rroje ose krem i ëmbëlsirave dhe një 

tabak. 

Zhvillimi i aktivitetit: Ky është një aktivitet ndijor argëtues, si dhe një 

mënyrë e shkëlqyeshme për të praktikuar fillimin e shkrimit. Në të 

vërtetë nuk është bora që po përdorim, është vetëm shkumë rroje ose 

krem apo shllag që përdoret për t’i përgatitur tortat. Ky është një 

aktivitet argëtues për të praktikuar format e shkronjave dhe numrave, 

kështu që shtrini shkumën e rrojës apo kremin e tortave në një tabak ku 

që servirni gotat. Nuk keni nevojë për shumë shkumë apo krem, thjesht 

spërkateni tabakanë dhe shtrijeni atë me një shpatull. Pastaj bëni që 

fëmija juaj të praktikojë shkrimin e shkronjave ose numrave. 

Ose mund të hidhni më shumë dhe të fshihni brenda shkumës apo kremit 

copat e vogla të letrave me numra apo shkronja, dhe për secilën që e 

gjen fëmija duhet të tregojë një objekt që gjendet brenda shtëpisë me 

atë shkronjë, apo të numërojë objektet sipas numrit që i qëllon. 

Kombinimi i të dyjave është edhe më mirë.   

Këtë aktivitet mund ta bëni edhe me miell të bardhë, por ndjesia që jep 

shkuma ose kremi krijon memorie më të këndshme. 

E ENJTE – 28 JANAR – Ecim si pinguin 
Materialet dhe mjetet: Përgatitja e sllajmit të borës. 

Ja çfarë ju nevojitet për sllajmin e borës: 

3 gota shkumë rroje 

1/2 lugë çaji sodë buke 

1/2 filxhan ngjitës të bardhë 

1-2 lugë kripë 

tas për përzierje 

shpatull 

tabak 

kafshë plastike për të luajtur me to 

Zhvillimi i aktivitetit: Si përgatitet ajo 

Hidhni tri gota shkumë rroje në një tas përzierjeje, shtoni 1/2 lugë çaji 

sodë buke dhe 1/2 filxhan ngjitës. Përziejini së bashku. Shtoni 1 lugë 

gjelle me kripë. E përziejmë vazhdimisht deri sa të trashet. Pastaj e 

vendosim në tabak dhe e ngjeshim duke i shtuar kripë derisa të marrë 

formën e brumit të pites. Ftojeni fëmijën tuaj t’ju ndihmojë dhe ta 

ngjeshë sllajmin.   

Me sllajmin e përgatitur mund të bëni kafshë, mund të luani me kafshët 

që keni në shtëpi apo fëmija mund të bëjë çfarë të dëshirojë.  

Pas luajtjes, mund ta ruani sllajmin në një enë të mbyllur për disa ditë.  

 

Në mungesë të materialeve të mësipërme, fëmija mund të bëjë brumë 

me ujë dhe miell, si brumi i zakonshëm për pite.  

E PREMTE – 29 JANAR – Pinguini 

Materialet dhe mjetet: Materialet për këtë aktivitet do të mblidhen 

sipas dëshirës së fëmijës, por mund të duhen edhe lapsa me ngjyra 

dhe fletë e bardhë.  

Zhvillimi i aktivitetit: Për aktivitetin e sotëm do të përdorni çdo gjë 

që gjendet në shtëpi për të krijuar koleksionin e dimrit. Koleksioni 

mund të përfshijë rroba të fëmijës, apo edhe të tjerëve, apo objekte 

që përdoren në dimër. Ju mund të shërbeheni me figurat e 

mëposhtme për t’i identifikuar disa gjëra të cilat ndodhin në dimër. 

Fëmija mund t’i vizatojë gjërat që ndodhin në dimër dhe t’i vendosë 

tek koleksioni. Mund të përdoret pambuk për të zëvendësuar borën.  

Duke qenë se është stina e dimrit, fëmija mund të mbledhë materiale 

edhe nga mjedisi përreth shtëpisë apo banesës për ta pasuruar 

ekspozitën.  

 

Figura: Gjëra që ndodhin në dimër. 

